
АКАФИСТ  

иже во святых отцу нашему Святителю 

Иоанну Шанхайскому чудотворцу 

Составлен иеромонахом Серафимом (Роуз) в честь своего духовного 

наставника и одобрен епископом Сеаттлийским Нектарием 

Дни памяти: 19 июня (ст.ст.) /2 июля (н.ст.) – преставление;  

29 сентября (ст.ст.) /12 октября (н.ст.) – обретение мощей. 

 

Кондак 1 

Взбра́нный чудотво́рче и изря́дный уго́дниче Христо́в, 

всему́ мíру источа́яй многоце́нное ми́ро вдохнове́ния и 

чуде́с неисчерпа́емое оби́лие. Восхваля́ем тя с 

любо́вию и да зове́м ти: Ра́дуйся, святи́телю о́тче наш 

Иоа́нне, после́дних време́н чудотво́рче! 

Икос 1 

А́нгела о́бразом яви́ тебе́ в после́дняя времена́ всея́ 

тва́ри Созда́тель с ми́лостию Бо́жиею пецы́ся о лю́дех 

земны́х. Взира́я на доброде́тели Твоя́, преблаже́нне 

Иоа́нне, вопие́м ти си́це: 

Ра́дуйся, с ра́ннего де́тства благоче́стием украше́нный! 

Ра́дуйся, со стра́хом и тре́петом во́лю Бо́жию ис-

полня́ющий! 

Ра́дуйся, явля́ющий благода́ть Бо́жию в та́йных благо-

дея́ниих! 

Ра́дуйся, бы́строе дале́че су́щих стра́ждущих услы́ша-

ние! 

Ра́дуйся, любвеоби́льное поспеше́ние бли́жним свои́м 

во спасе́ние! 

Ра́дуйся, ра́дование всем с ве́рою к тебе́ припа́дающим! 

Ра́дуйся, святи́телю о́тче наш Иоа́нне, после́дних 

време́н чудотво́рче! 

Кондак 2 

Ви́дяще оби́льное доброде́телей твои́х излия́ние, 

святи́телю сла́вный Иоа́нне, я́ко живоно́сный исто́чник 

чуде́с Бо́жиих напая́еши нас, ве́рно вопию́щих к Бо́гу: 

Аллилуи́а! 

Икос 2 

Ра́зум преиспо́лненный любве́, я́коже и богосло́вия, бо-

гому́дре Иоа́нне, и богозна́нием умудре́нный, и к 

стра́ждущим лю́дем любо́вию украше́нный, познава́ти 

нас и́стиннаго Бо́га научи́, я́ко и мы во умиле́нии вопие́м 

ти: 

Ра́дуйся, непоколеби́мая тверды́не и́стины Право-

сла́вия! 

Ра́дуйся, драгоце́нный сосу́де даро́в Ду́ха Свята́го! 

Ра́дуйся честны́й обличи́телю неве́рия и лжеуче́ния! 

Ра́дуйся, ре́вностный исполни́телю за́поведей Бо́жиих! 

Ра́дуйся, подви́жниче недре́млющий, не даю́щий себе́ 

отдохнове́ния! 

Ра́дуйся, возлю́бленный па́стырю ста́да Христо́ва! 

Ра́дуйся, святи́телю о́тче наш Иоа́нне, после́дних 

време́н чудотво́рче! 

Кондак 3 

Си́лою благода́ти Бо́жией благи́й сиропита́тель и 

наста́вниче ю́ношам яви́лся еси́, воспита́я в стра́се 

Бо́жием и приуготовля́я их к служе́нию Бо́гови. Сего́ 

ра́ди ча́да твоя́ взира́ют на тя и благодаря́ще вопию́т 

Бо́гу: Аллилу́иа! 

Икос 3 

Име́яше вои́стину, о́тче Иоа́нне, с Небесе́ песнь тебе́ 

воспева́ему быти, а не от земли́: ка́ко бо кто от челове́к 

возмо́жет твои́х дел вели́чие пропове́дати. Мы же, при-

нося́ Бо́гу я́же и́мамы, вопие́м ти си́це: 

Ра́дуйся, непреста́нною моли́твою покрыва́ющий ча́да 

твоя́! 

Ра́дуйся, охрани́телю ста́да твоего́ кре́стным зна́ме-

нием! 

Ра́дуйся, любви́ вели́кой вмести́лище, не взира́ющий на 

разли́чия язы́ков! 

Ра́дуйся, свети́льниче всесве́тлый и вселюби́мый! 

Ра́дуйся, о́бразе кро́тости духо́вныя! 

Ра́дуйся, сла́достей духо́вных пода́телю нужда́ющимся! 

Ра́дуйся, святи́телю о́тче наш Иоа́нне, после́дних 

време́н чудотво́рче! 

Кондак 4 

Бу́рею духо́вною одолева́еми, ка́ко досто́йно есть 

хвали́ти чудеса́ твоя́, блаже́нне Иоа́нне. Я́ко проше́л еси́ 

до коне́ц вселе́нныя спасе́ния ра́ди и благовествова́ния 

Ева́нгелия сущ́им во тьме. Благодаря́ще Бо́га за апо-

сто́льския труды́ твои́, мы воспева́ем Ему́: Аллилу́иа! 

Икос 4 

Слы́шаша бли́жние и да́льние вели́чие чуде́с твои́х, 

Бо́жией ми́лостию да́же до на́шего вре́мене явля́емых. 

В тебе́ Бо́гу прославля́ющемуся мы дивя́щеся и в стра́се 

вопие́м: 

Ра́дуйся, просвети́телю су́щих во тьме неве́рия! 

Ра́дуйся, приве́дший люде́й твои́х от Восто́ка да́льнего 

до За́пада! 

Ра́дуйся, исто́чниче чуде́с, излива́емых Бо́гом! 

Ра́дуйся, с любо́вию вразумля́ющий заблу́ждших! 

Ра́дуйся, ско́рый уте́шителю ка́ющихся о гресе́х свои́х! 

Ра́дуйся, опо́ра грядущ́их путе́м пра́вым! 

Ра́дуйся, святи́телю о́тче наш Иоа́нне, после́дних 

време́н чудотво́рче! 

Кондак 5 

Боготе́чный свет яви́лся еси́, бу́ри всех лю́тых раз-

гоня́ющий, су́щих на о́строве от ви́хрей смертоно́сных 

моли́твами твои́ми охраня́яй, святи́телю Иоа́нне, и 

кре́стным зна́мением огражда́яй. Научи́ и нас, при-

зыва́ющих тя в по́мощь, чудотво́рче святы́й, к Бо́гу со 

дерзнове́нием взыва́ти: Аллилу́иа! 

Икос 5 

Ви́девше мно́гую по́мощь твою́ в напа́стех и обстоя́ниях, 

преблаже́нне о́тче Иоа́нне, де́рзновенный бо хода́тай 

пред Престо́лом Бо́жиим и ско́рый в беда́х помо́щник 

еси́. Того́ ра́ди и мы на твое́ покрови́тельство пред 

Бо́гом упова́ем и вопие́м ти: 

Ра́дуйся, стихи́й опа́сных прогони́телю! 

Ра́дуйся, моли́твою твое́ю от нужд избавля́ющий! 

Ра́дуйся, голода́ющим хле́ба при́сный пода́телю! 

Ра́дуйся, приуготовля́яй прося́щим изоби́лие! 

Ра́дуйся, уте́шителю в ско́рбех су́щих! 

Ра́дуйся, мно́гих па́дших от поги́бели исхи́тивший! 

Ра́дуйся, святи́телю о́тче наш Иоа́нне, после́дних 

време́н чудотво́рче! 

Кондак 6 

Пропове́дующий я́ко но́вый Моисе́й гугни́вый яви́лся 

еси́, изводя́ лю́ди твоя́ из пле́на ра́бства, преблаже́нне 

Иоа́нне. Изба́ви и нас от ра́бства грехо́внаго и враго́в 

Бо́жиего спасе́ния, я́коже и мы вопие́м к Бо́гу: Ал-

лилу́иа! 

Икос 6 

Возсия́ моли́твою твое́ю, соверши́л еси́ неисполни́мое, 

о до́брый па́стырю, и склони́л вла́сти мiрски́я со-

страда́ти о лю́дех твои́х. Того́ ра́ди с ни́ми ку́пно и мы 

благода́рственно вопие́м ти: 

Ра́дуйся, усе́рдно тя призыва́ющим ве́рно помога́ющий!  

Ра́дуйся, избавля́ющий от непра́ведного убие́ния! 

Ра́дуйся, сохраня́ющий от клеветы́ и злосло́вия! 

Ра́дуйся, обороня́ющий неви́нных от уз! 

Ра́дуйся, отрази́тель от нападе́ния нечести́вых! 

Ра́дуйся, помрачи́телю лжи и прояви́телю и́стины! 

Ра́дуйся, святи́телю о́тче наш Иоа́нне, после́дних 

време́н чудотво́рче! 

Кондак 7 

Хотя́ пла́менно просла́вити святы́х За́пада, отпа́дшаго от 

и́стины, возстанови́л еси́ почита́ние их в Це́ркви Право-

сла́вней, о люби́телю преподо́бных Восто́ка и За́пада. 

Днесь с ни́ми на Небеси́ моли́ Бо́га о нас, пою́щих на 

земли́ к Бо́гу: Аллилу́иа!  

Икос 7 

Но́ваго ви́деша тя избра́нника Бо́жия, и́же вку́пе со 

святи́телями дре́вней Га́ллии, ты яви́лся еси́ в по-

сле́дняя времена́ я́ко еди́н от сих, вдохновля́я па́ству 

твою́ соблюда́ти Правосла́вную ве́ру я́ко же сии́ на 

За́паде испове́даху. Сохрани́ и нас в ве́ре сей пре-

быва́ти, вопию́щих ти: 

Ра́дуйся, но́вый Марты́не в воздержа́нии, по́двигах и чу-

деса́х твои́х! 

Ра́дуйся, но́вый Ге́рмане во испове́дании твое́м Право-

сла́вныя ве́ры! 

Ра́дуйся, но́вый Ила́рие в Боже́ственном богосло́вии! 

Ра́дуйся, но́вый Григо́рие в почита́нии и прославле́нии 

уго́дников Бо́жиих! 

Ра́дуйся, но́вый Фа́всте твое́ю не́жною любо́вию и 

усе́рдием и́ноческим! 

Ра́дуйся, но́вый Цеса́рие в тве́рдой любви́ пра́вилам 

Це́ркви Бо́жией! 

Ра́дуйся, святи́телю о́тче наш Иоа́нне, после́дних 

време́н чудотво́рче! 

Кондак 8 

Стра́шное чудо ви́дехом к концу́ земна́го жития́ твоего́, 

страстоте́рпче святый Иоа́нне, возведе́н был еси́ в 

Но́вый Свет, пропове́даше там христиа́нство дре́внее и 

прия́л еси́ гоне́ние ра́ди пра́ведности твое́й, ду́шу твою́ 

приуготовля́я Ца́рства Небе́снаго ра́ди. Удивля́ясь ны́не 

терпе́нию и многострада́нию твое́му, благода́рно во-

пие́м к Бо́гу: Аллилу́иа! 

Икос 8 

Весь еси́ был де́лателю виногра́да Христо́ва, Бо́гоносне 

о́тче, не ве́дал бо еси́ поко́я до конца́ многотру́днаго 

живота́ твоего, помози́ и нам, недосто́йным, в де́ланиих 

на́ших, бу́дем и мы прилежа́ще ве́рно Бо́гу, ди́вный 

уго́дниче Бо́жий Иоа́нне, я́ко сла́вяще вопие́м ти:  

Ра́дуйся, прете́рпевый до конца́ и дости́гший спасе́ния! 

Ра́дуйся, среди́ гоне́ния непра́веднаго му́жественный 

ве́ры храни́телю! 

Ра́дуйся, я́ко до́брый па́стырю ста́ду твоему́, пра́вящим 

иера́рхов кончи́ну седя́ще прие́мший! 

Ра́дуйся, по́сле сме́рти уте́шивый па́ству чуде́сным 

свои́м возвраще́нием! 

Ра́дуйся, мно́гих чуде́с пода́телю к ра́це твое́й с ве́рою и 

любо́вию притека́ющим! 

Ра́дуйся, святи́телю о́тче наш Иоа́нне, после́дних 

време́н чудотво́рче! 

Кондак 9 

Все естество́ а́нгельское восхожде́нием твоея́ души́ в 

небе́сныя оби́тели возра́довалось, мы же удивля́ясь 

твои́м чудесе́м на земли́, де́йствием Свята́го Духа 

явля́емым, воспева́ем Бо́гу: Аллилу́иа! 

Икос 9 

Вети́и многовеща́нныя не возмо́гут извещи́ кре́пость 

свята́го жития́ твоего́, о, пра́ведне о́тче Иоа́нне, неиз-

рече́ннаго Бо́га святи́лище. О, ди́вное явле́ние Бо́жие 

на́шему малове́рному вре́мени, немо́лчно про-

славля́ем тя, вопию́щи такова́я: 

Ра́дуйся, боже́ственных повеле́ний пала́то! 

Ра́дуйся, ма́лое и сла́бое а́нгельских оби́телей вме-

сти́лище! 

Ра́дуйся, ле́ствице, е́юже удо́бно восхо́дим на Небеса́! 

Ра́дуйся, лече́бнице, вся́кия неду́ги ско́ро врачу́ющая! 

Ра́дуйся, моли́твеннаго по́двига та́йное храни́лище! 

Ра́дуйся, светлоукраше́нный хра́ме Духа Свята́го! 

Ра́дуйся, святи́телю о́тче наш Иоа́нне, после́дних 

време́н чудотво́рче! 

Кондак 10 

Спасти́ хотя́ мiр, и́же всех Спаси́тель, но́ваго свята́го 

посла́л еси́ нам. Тем че́рез не́го из те́мных глуби́н греха́ 

воззва́л еси́ нас. Слы́шаше тя, нас к покая́нию 

взыва́юще, преблаже́нне о́тче Иоа́нне, мы, в доб-

роде́тели убо́гия, взыва́ем си́це к Бо́гу: Аллилу́иа! 

Икос 10 

Стена́ еси́ всем прибега́ющим к твоему́ небе́сному за-

сту́пничесту, о́тче Иоа́нне, те́мже и нас от де́монскаго 

ополче́ния огражда́яй, от неду́гов, напа́стей и нужд 

разли́чных свобожда́яй, с ве́рою к тебе́ взыва́ем: 

Ра́дуйся, осле́пших прозре́ние! 

Ра́дуйся, си́лою моли́твы жизнь на сме́ртном одре́ 

су́щим подаю́щий! 

Ра́дуйся, от мятежа́ и бра́ни соблюда́яй! 

Ра́дуйся, спаси́тельная вла́га погиба́ющих в огне́ печа́ли 

ороша́ющая! 

Ра́дуйся, одино́ких и оста́вленных оте́ческое за-

ступле́ние! 

Ра́дуйся, святы́й учи́телю и́щущих и́стину! 

Ра́дуйся, святи́телю о́тче наш Иоа́нне, после́дних 

време́н чудотво́рче! 

Кондак 11 

Пе́ние непреста́нное ко Пресвяте́й Тро́ице, преб-

лаже́нне о́тче Иоа́нне, мы́слию, ре́чию и доброде́ла-

нием прине́сл еси́, мно́гим разуме́нием и́стинной ве́ры 

повеле́ния уясни́л еси́, ве́рою, наде́ждою и любо́вию 

наставля́я нас в Тро́ице Еди́ному Бо́гу воспева́ти: Ал-

лилу́иа! 

Икос 11 

Светода́тельный свети́льник Правосла́вия су́щим во 

мра́це неве́жества яви́лся еси́, ста́да Христо́ва до́брый 

па́стырю. Та́ко и по успе́нии твое́м явля́еши и́стину 

неве́дущим ея́, душ́и ве́рных просвеща́юще, вопию́щим 

ти такова́я: 

Ра́дуйся, просвеще́ние му́дрости Бо́жией су́щим в 

неве́рии! 

Ра́дуйся, ра́дуго ти́хой ра́дости кро́тких! 

Ра́дуйся, гро́ме, устраша́ющий во грехе́ упо́рствующих! 

Ра́дуйся, мо́лние, е́реси пожига́ющая! 

Ра́дуйся, одожде́ние догма́тов Правосла́вия! 

Ра́дуйся, ороше́ние Богомы́слия! 

Ра́дуйся, святи́телю о́тче наш Иоа́нне, после́дних 

време́н чудотво́рче! 

Кондак 12 

Благода́ть, да́нную ти от Бо́га излия́вшуюся ве́дающе, 

сию с благогове́нием и благода́рностию восприи́мем, к 

заступле́нию твоему́ чу́дному притека́юще. О, 

всехва́льне о́тче Иоа́нне, твоя́ чудеса́ прославля́я, 

взыва́ем к Бо́гу: Аллилу́иа! 

Икос 12 

Пою́ще хвалу́ Бо́гу, в тебе́ кро́тком и смире́нном рабе́ 

ди́вно бо просла́вися, па́дшему и безве́рному мíру 

яви́ся, ничто́же сотво́ршему ра́внаго дарова́нию чуде́с 

твои́х. И́ми же удивля́ющися, со святы́ми кла́няемся и 

почита́ем тя: 

Ра́дуйся, но́вая пра́ведности звезда́ на небосво́де воз-

сия́вшая! 

Ра́дуйся, но́вый проро́че, от воцаре́ния зла нас из-

бавля́ющий! 

Ра́дуйся, но́вый Ио́не, о ги́бели пророчеству́ющий от 

греха́! 

Ра́дуйся, но́вый Крести́телю, призыва́яй всех к моли́тве 

и покая́нию! 

Ра́дуйся, но́вый Па́вле, тяготы́ про́поведи Ева́нгелия 

поне́сший! 

Ра́дуйся, но́вый апо́столе, све́тлое ве́ры пропове́дание! 

Ра́дуйся, святи́телю о́тче наш Иоа́нне, после́дних 

време́н чудотво́рче! 

Кондак 13 

О, пресве́тлый и преди́вный уго́дниче Бо́жий, 

святи́телю о́тче наш Иоа́нне, утеше́ние всех в ско́рбех 

су́щих, ны́нешнее на́ше моли́твенное приими́ при-

ноше́ние, да Го́спода умоли́ от гее́нны изба́витися нам 

богоприя́тным твои́м хода́тайством, и́бо сам по сме́рти 

изре́к: "Скажи́те наро́ду, хотя́ я и у́мер, но я жив": Ал-

лилу́иа! 

(Этот кондак читается трижды, затем икос 1 и кондак 1) 

Кондак 1 

Взбра́нный чудотво́рче и изря́дный уго́дниче Христо́в, 

всему́ мíру источа́яй многоце́нное ми́ро вдохнове́ния и 

чуде́с неисчерпа́емое оби́лие. Восхваля́ем тя с 

любо́вию и да зове́м ти: Ра́дуйся, святи́телю о́тче наш 

Иоа́нне, после́дних време́н чудотво́рче! 

Икос 1 

А́нгела о́бразом яви́ тебе́ в после́дняя времена́ всея́ 

тва́ри Созда́тель с ми́лостию Бо́жиею пецы́ся о лю́дех 

земны́х. Взира́я на доброде́тели Твоя́, преблаже́нне 

Иоа́нне, вопие́м ти си́це: 

Ра́дуйся, с ра́ннего де́тства благоче́стием украше́нный! 

Ра́дуйся, со стра́хом и тре́петом во́лю Бо́жию ис-

полня́ющий! 

Ра́дуйся, явля́ющий благода́ть Бо́жию в та́йных благо-

дея́ниях! 

Ра́дуйся, бы́строе дале́че су́щих стра́ждущих услы́ша-

ние! 

Ра́дуйся, любвеоби́льное поспеше́ние бли́жним свои́м 

во спасе́ние! 

Ра́дуйся, ра́дование всем с ве́рою к тебе́ припа́дающим! 

Ра́дуйся, святи́телю о́тче наш Иоа́нне, после́дних 

време́н чудотво́рче! 

 

Моли́тва 
ко святи́телю Иоа́нну, 

после́дних време́н чудотво́рцу 

О, святи́телю о́тче наш Иоа́нне, па́стырю до́брый и тай-
нови́дец душ челове́ческих! Ны́не у Престо́ла Бо́жия за 
нас мо́лишися, я́коже и сам посме́ртне изре́к: "Хотя́ я и 
у́мер — но я жив". Умоли́ Всеще́драго Бо́га проще́ние 
нам во гресе́х дарова́ти, да сме́ло воспря́нем и уны́ние 
сего́ мíра отряхне́м и Бо́гу возопии́м о дарова́нии нам 
смире́ния и богодохнове́ния, богосозна́ния и ду́ха бла-
гоче́стия на вся́ких путя́х жи́зни на́шея. Я́ко ми́лостивый 

сиропита́тель и о́пытный путеводи́тель на земли́ 
бы́вший, ны́не бу́ди нам вожде́м Моисе́овым и в смут́ах 
церко́вных всеобъе́млющее Христо́во вразумле́ние. 
Услы́ши стена́ние смуще́нных ю́ношей на́шего ли-
холе́тия, обурева́емых беснова́нием вселука́вым, и 
отряхни́ лень уны́ния изнемога́ющих па́стырей от на́тис-
ков дух́а мíра сего́ и томя́щихся в оцепене́нии 
пра́здном. Да сле́зно вопие́м ти, о те́плый моли́твен-
ниче, посети́ нас, си́рых, во тьме страсте́й утопа́ющих, 
жду́щих твоего́ оте́ческаго наставле́ния, да озари́мся 
све́том невече́рним, и́деже ты пребыва́еши и мо́лишися 
за чад твои́х, по лицу́ вселе́нныя резсе́янных, но 
любо́вию сла́бою к све́ту все же тяну́щихся, и́деже свет 
Христо́с Госпо́дь наш пребыва́ет, Ему́же честь и 
держа́ва ны́не и при́сно, и во ве́ки ве́ков. Аминь. 

Величание 

Велича́ем, велича́ем тя, святи́телю о́тче Иоа́нне, и чтим 
свя́тую па́мять твою, Ты бо мо́лиши о нас Христа́, Бо́га 
на́шего. 

Тропарь, глас 5-й 

Попече́ние твое́ о па́стве в стра́нствии ея́,/ се проо́браз 

и моли́тв твои́х, за мiр весь при́сно возноси́мых:/ та́ко 

ве́руем, позна́в любо́вь твою́, святи́телю и чудотво́рче 

Иоа́нне./ Весь от Бо́га освяще́н священноде́йствием 

Пречи́стых Та́ин,/ и́миже сам при́сно укрепля́ем,/ по-

спеша́л еси́ ко стра́ждущим, цели́телю отра́днейший.// 

Поспеши́ и ны́не в по́мощь нам, всем се́рдцем чтущ́им 

тя. 

Кондак, глас 4-й 

Се́рдце твое́ распространи́ся ко всем,/ любо́вию 

моля́щим тя Иоа́нне святи́телю,/ помина́ющим по́двиг 

всего́ многотру́днаго жития́ твоего́,/ безболе́зненное 

же ле́гкое преставле́ние твое́,// Одиги́трии Пречи́стыя 

ве́рный служи́телю. 

